Rèpriz :
Kyenbé Manno,
A pa volé, ou ay volé, 
A pa kyouyé, ou ay kyouyé, 
Maladi lanmou ki mété-w la ! (x2)
Vandrèdi oswa, 
Manno alé dansé,
Byen sapé, byen losyoné,
 I k’ay siwoté.
Rivé Gozyé, 
I rantré adan on swaré,
I vwé on ti chabin doré,
 I mandé-li dansé.
Lè nwa byen palé fransé,
 I di « Chérie, allons dehors parler.»
Manno négosyé,
 fi-la aksèpté, kapòt ja paré, 
Adan on lanmou séré, 
Prézèrvatif chiré.
Manno kontinyé 
jiskatan konklizyon rivé
Libido byen ranjé, 
Nonm-la rantré rèpozé, i fatigé.
Rèpriz
Simenn ka défilé, Manno ka enkyété,
Pou li pé savé, i monté lopital tèsté.
Dèpi lapòs klaksonné,
 I ja koumansé tranblé
Téléfòn sonné : 
« Bonjour, monsieur, il faut passer.»
Nouvèl anonsé : Séropozitivité, 
Manno ka pléré, tèt a-y ka pété.
Kijan i ké èspliké, i pé pa palé.
Pou on plézi présé,
 Vi a Manno baskilé, Mésyé !
Rèpriz
Lèméyé zanmi, yo tout ka bigidi.
Alantou a nonm-la, sé onlo blablabla.
Lè, i k’ay dékolé, vè a-y, yo ka jété.
Lè, i vé di bonjou, 
Yo pa ka bo-y si jou.
Koté a-w, i ka pasé, 
Vou-menm, ou ka ékarté.
Nonm-la blésé,
Fanmi, zanmi ka rèjèté-y.
Tout lasentjouné lanmò, i ka sonjé.
Pou on ti plézi, 
Vi a nonm-la vini fini, san divini.
Rèpriz
Médikaman i ka pwan,
I oblijé kaché toultan.
Foutbòl i pé pa jwé, 
P’onmoun vé pa-y kon koékipyé.
Pisin i pé pa bényé, 
Toutmoun ka kouri kaché.
P’on koté i pé pa alé, 
Menm an vwati a-y, yo vé pa monté.
Timoun a Manno, 
Yo tout yo viré-y do.
Dèpi i ni on ti bobo, 
Pawòl ka koulé kon dlo.
Toutmoun ja savé
kè Manno sé sida i trapé.
Rèpriz
Avan, lè ou té ni chòspis, yo té ka rèjèté-w.
Lè ou té ni mòpyon, 
yo té ka rèjèté-w.
Lè ou té ni on kansè, 
yo té ka rèjèté-w.
Kanta si-w té lépré, 
Dézirad yo yé ka voyé-w.
Maladi pa ka achté, 
Maladi lanmou, i trapé.
On tibwen konpasyon,
E on tibwen konpréansyon,
On tibwen lanmou, 
Ké ba-y fòs, pou i kyenbé dé jou, 
Zanmi, fanmi, fè on éfò, 
Pa mété enn a zòt déwò, 
Jòdla sé Manno ki ni sida, 
Dèmen, sa pé zòt ké trapé sa, Tonnè !
Rèpriz
Maladi lanmou ki mété-w la (x4).

